
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

Misli ko‘rilmagan shiddatli urush 1418 kun davom etib, xalqlarning hayotiga chuqur 

ta’sir ko‘rsatdi. Urushning dastlabki kunlaridanoq O‘zbekiston bilan bir qatorda 

Qoraqalpog‘iston ASSR xalqi ham front, ham front orqasida faol ishtirok etib, qahramonlarcha 

jang qildilar. 

Ikkinchi jahon urushida Qoraqalpog‘istondan frontga hammasi bo‘lib, 61618 kishi 

safarbar qilindi va nemis – fashist qo‘shinlariga qarshi jangovar harakatlarda ishtirok etdi. 

Frontga safarbar etilgan Qoraqalpog‘iston o‘g‘lonlarining qahramonlik jasoratlari yuksak 

baholanib, 20 nafar jangchi ko‘rsatgan qahramonliklari uchun “Sovet Ittifoqi Qahramoni”, 6 

kishi “Shuhrat”  ordenining uchala darajasi bilan, shuningdek, 20 mingga yaqin jangchi turli 

orden va medallar bilan mukofotlandi [4; 499-b]. Urush davrida yarim millionli 

Qoraqalpog‘iston xalqi fashizm ustidan qozonilgan g‘alabaga munosib hissa qo‘shdi. Jang 

maydonlarida minglab qahramonlar yetishib chiqdi. Ularning ko‘rsatgan jasoratlari tarix 

sahifalaridan joy oldi. Masalan, shunday jangchilardan biri Tojimurod Boltamurodovdir. U 

Ikkinchi jahon urushining birinchi kunlaridan Moskva, Stalingrad, Leningrad yonida bo‘lgan 

janglarda faol qatnashdi. Ayniqsa Kursk yarim doirasida bo‘lgan qattiq janglarda mahorat 

ko‘rsatgan. Uning ukasi Ajimurod ham jang maydonlarida nemis - fashist bosqinchilarga qarshi 

janglarda ko‘rsatgan mardlik va jasoratlari uchun 2 marta “Qizil Bayroq” ordeni bilan 

mukofotlangan [1]. Jang maydonlarida qahramonlarcha kurashib, o‘z jonini ayamagan mard, 

jasur qoraqalpog‘istonlik askarlarning oila a’zolariga doimiy ravishda g‘amxo‘rlik qilib 

kelingan. Ularning moddiy ta’minotiga e’tibor berilgan. Ularni pensiya va nafaqalar bilan 

ta’minlash, ishga joylashtirish va shu kabi boshqa ijtimoiy holatlarga e’tibor bilan yondashilgan. 

Shuningdek, respublikaning barcha kolxozlarida o‘zaro yordam fondlari ham tashkil qilinib, 

Qoraqalpog‘iston mehnatkashlari tomonidan yordam fondiga yig‘ilgan  mablag‘lar  harbiy 

xizmatchilarning oila a’zolarining moddiy ta’minoti uchun ajratilgan. 

Kassa mablag‘laridan, birinchi navbatda, harbiy xizmatchilar va urush nogironlarining 

oilalariga yordam ko‘rsatish uchun foydalanilgan. Qo‘llaridan kelgancha oziq-ovqat 

mahsulotlari, kiyimlar, o‘tin, chorva mollari bilan yordam berilgan. Masalan, ular uchun urush 

yillarida 33 ming 397 ta uy qurib berildi va ta’mirlandi, 30 million so‘m pul miqdorida yordam 

berildi [4; 499-b]. Urushdan keyingi yillarda ham bu yordam turlarining soni kengaydi. 

Jumladan, 1947-yil holatiga ko‘ra, halok bo‘lgan askarlar va harbiy xizmatchilarning oilalariga 

quyidagi yordamlar ham ko‘rsatilgan: 1142 ta  oilaga yer uchastkalar berildi, 10395 ta oilaga 

24610 dona turli xil kiyim-kechaklar, 2789 kishiga 5240 juft turli xil poyabzallar, 61 oilaga 61 

bosh yirik va mayda chorva mollar, 535 oilaning uylari ta’mirlab berildi. Shuningdek, 234 kishi 

kvartiralar bilan ta’minlandi, 50 kishiga qurilish uchun 213 000 rubl miqdorda kreditlar berildi. 

Bundan tashqari, Beknazarov Bibining oilasiga moddiy yordam sifatida 200 rubl miqdorda pul, 

11 metr material, 2 dona sharf, 2 dona ko‘ylak, 1 kg shakar, 100 gr choy, 1 juft tufli berilgan. 

Abduraimova Madinaning oilasiga esa 9 metr material, 400 gr shakar, 50 gr choy, 2 juft tufli, 4 

kub/bm o‘tin berilgan[5; 5-b]. Quyidagi buyumlar oz tuyulsada, shuni yoddan chiqarmaslik 

zarurki, urushdan keyingi  o‘gir sharoitlarida bir burda non oltinga teng bo‘lgan zamonda, shu 

kabi yordamlarning ko‘rsatilishi, harbiy xizmatchilarning oila a’zolariga ko‘rsatilayotgan 

g‘amxo‘rlikning bir belgisidir. 

Shuningdek, Qoraqalpog‘iston ASSR Ijtimoiy ta’minot vazirligi 1947-yilda o‘zaro 

manfaatli jamg‘armalardan quyidagi yordamni ko‘rsatdi [5; 7-8-b]: 

 

 Shaxslar soni Ajratilgan pul Mahsulot 

Kolxozchilar uchun qariyalar uylarini 

saqlash va tashkil etish 

29 4500 510 

Nogironlik va qarilik uchun yordam 135 16548 140 

Vaqtinchalik nogironlar uchun yordam 213 25314 640 

Yetim bolalarni boqish 38 4638 130 

Vaqtinchalik muhtoj bo‘lgan ota-

onalarning farzandlariga yordam 

49 4193 - 

Qizil armiyaga chaqirilgan oilalarga 

yordam 

291 33591 1790 

Kassa a’zolarni kurortlarga yuborish 6 3122 - 

Nogironlar uchun protezlash 11 2550 60 

Ayollarga tug‘ruqqa yordam 103 6549 - 

Bundan tashqari, harbiy xizmatchilarning bolalariga ham g‘amxo‘rlik qilinib, ularga keng 

imtiyozlar berilgan. Masalan, harbiy xizmatchilarning bolalaridan 534 kishi bolalar 

muassasalarga joylashtirildi. Birgina Nukus shahar kengashi tomonidan urush nogironlarining 

farzandlari va halok bo‘lgan askarlarning oilalarini pioner lagerlari va sog‘lomlashtirish 

korxonalarida saqlashga 33,7 ming rubl sarflandi. Bundan tashqari, 62 kishi maktab, texnikum 

va oliy o‘quv yurtlari uchun to‘lovlardan  ozod etildi. Shu bilan birga, ijtimoiy ta’minot organlari 

tomonidan ko‘chada qolgan bolalarni aniqlash, ularni  mehribonlik uylariga joylashtirish va 

pensiya tayinlash borasida ishlar olib borildi. Misol uchun, Kuybishev nomidagi kolxozda 

yashovchi Abdujalilov Mambetning ota-onasi vafot etgan va qarovsiz qolganligi uchun bolalar 

uyiga joylashtirildi. Shuningdek, otasi frontda halok bo‘lgan Ayat Abdullayevga 50 rubl pensiya 

tayinlandi. O‘rungul Bekturganovaga (1938-yilda tug‘ilgan) ota-onasi vafot etganligi va ukasi 

esa qizil armiya safida halok bo‘lganligi uchun oyiga 160 rubl miqdorda nafaqa tayinlangan [5; 

2-b]. 

1947-yil 4-iyulda Qoraqalpog‘iston ASSR Ministrlar Kengashi [3] ijtimoiy ta’minot 

organlariga pensiya iqtisodiyotini yaxshilashda amaliy yordam ko‘rsatish, Vatan urushi 

nogironlarini ishga joylashtirishda barcha turdagi moliyaviy va maishiy yordam ko‘rsatish 

to‘g‘risida maxsus qaror qabul qildi [5; 1-b]. Qoraqalpoq ASSR bo‘yicha nafaqa va pensiya 

oluvchilarning umumiy soni 1948-yil 1-yanvar holatiga ko‘ra 9537 kishini tashkil etgan. 1947-

yil uchun to‘langan nafaqa va pensiyalar miqdori esa 21490406 rublni tashkil qilib,  quyidagi 

jadvalda to‘lov miqdorlari berilgan[5; 8-b]. 

1-jadval 

Shu jumladan Miqdori Puli 

Ishchi-xodimlarning oilalari 1759 8812833 rubl 

Halok bo‘lgan xodimlarning 

oilalari 

3334 5597485 rubl 

Vatan urushi nogironlari 3589 5408777 rubl 

Keksa yoshdagi nogiron ishchilar 855 1671311 rubl 

Jadvalda ko‘rsatilganidek, harbiy xizmatchilar oilalari, urush nogironlari bilan bir 

qatorda, ishchi-xodimlarning oilalari va keksa yoshdagi nogiron ishchilarning ham moddiy 

ta’minotiga mablag‘lar ajratilgan. Ushbu mablag‘lar hududlar kesimida  quyidagicha 

taqsimlangan. 

2-jadval 

Tumanlarning nomi Imtiyozlar bo‘yicha Pensiyalar bo‘yicha jami 

Nukus 13719,50 27094,56 40814,06 

Qipchoq 18921,00 25373,60 45294,60 

Chimboy (shahar) 3830,00 8494,95 12324,95 

Shabboz 23061,00 42096,00 65157,00 

To‘rtko‘l (shahar) 1959,30 14763,05 16722,35 

To‘rtko‘l (tuman) 126607,50 19084,48 145691,98 

Chimboy (tuman) 97247,75 118940,15 216187,90 

Kuybishev 34243,00 10914,00 45157,00 

Kegeyli 4440,20 2175,00 6615,20 

Taxta ko‘pir 51150,20 41699,80 92850,00 

Xo‘jayli (tuman) 29723,00 30602,00 60825,00 

Xo‘jayli (shahar) 4714,45 22302,49 27016,94 

 

Yuqorida qayd etilgan pensiya va nafaqalarning berilishida bir qancha kamchiliklar ham 

uchrab turgan. Masalan, bir qator hududlarda nafaqa va pensiya pullarni yetkazib berish 

qoniqarsiz tashkil etilgan. To‘lovlar yetkazib berilmasdan to‘g‘ridan-to‘g‘ri idorada to‘lashni 

davom ettirganlar. Bu holat aholi uchun noqulayliklarni yuzaga keltirgan. 

Urushdan qaytib kelgan nogironlarini imkon qadar qisqa vaqt ichida sog‘lig‘iga mos 

keladigan ish bilan ta'minlash va ularni birinchi navbatda uy-joy bilan ta'minlash borasida katta 

ishlar amalga oshirildi. Jumladan, urush nogironlarini ishga joylashtirish va o‘qitish uchun 

imkoniyatlar yaratildi. Oldingi mutaxassisligi bo‘yicha ishlash imkoniyatiga ega bo‘lmagan 

nogironlar uchun mahalliy sanoat korxonalari mablag‘lari hisobidan yangi mutaxassisliklar 

bo‘yicha o‘qitish tashkil etildi. Ularni  iloji boricha yangi kasblarga (chilangarlar, tokarlar, 

kanalizatsiyachilar, poyabzalchilar, hunarmandlar, ustalar, nazoratchilar, buxgalterlar va 

boshqalar) o‘rgatish hamda ularni ishga joylashtirishga e’tibor qaratildi. Yangi kasblarga 

o‘rgatishda, albatta, ularning malakasi va sog‘lig‘i holatidan kelib chiqqan holda ishlar olib 

borilgan. Nogironlar uchun quyidagi mutaxassisliklar bo‘yicha o‘qitish tashkil etilgan edi: 1) 

do‘konlar, oshxonalar direktorlari va ularning o‘rinbosarlari; 2) sotuvchilar; 3) oshpazlar; 4) 

omborchilar; 6) buxgalterlar; 7) sabzavotlarni tuzlash va quritish ustalari; 8) duradgorlar; 9) 

chilangarlar va tokarlar. O‘quv kursini tamomlagan nogironlarga davlat texnik ko‘rigidan 

o‘tganligi to‘g‘risidagi guvohnoma va ishlab chiqarish o‘quv kursini tamomlaganligi to‘g‘risidagi 

guvohnoma berilgan[2; 60-b]. 

Malakaga ega bo‘lmagan nogironlarni turli xil kasblarga o‘rgatib,  ularni ishga 

joylashtirish, mehnat ishlari bilan shug‘ullanishiga keng imkoniyatlar yaratish hukumat oldida 

turgan asosiy vazifalardan biri edi. 1948-yil 1-yanvar holatiga ko‘ra, Qoraqalpog‘iston ASSRda 

3707 nafar urush nogironlari ro‘yxatga olinganda,  ulardan 69 kishi 1-guruh, 1358 kishi 2-

guruh, 2291 kishi esa 3-guruh nogiron ekanligi aniqlangan[5; 1-b]. Ularni  qo‘llab-quvvatlash, 

kasb-hunarga o‘rgatish va ularning bandligini ta’minlash borasida ham muhim ishlar amalga 

oshirildi. Halok bo‘lgan askarlarning va harbiy xizmatchilarning oilalari doimiy davlat 

qaramog‘ida bo‘lib, ularni  foydali mehnatga jalb qilish maqsadida muhim ishlar qilindi.  1948-

yil 1-yanvar holatiga ko‘ra, 1947 yil davomida 994 kishi ish bilan ta’minlangan bo‘lsada, ish 

bilan ta’minlanmagan aholi qatlamlari ham uchrab turgan. Jumladan, 1947-yil hisobida 

ularning umumiy salmog‘i 10 % ni tashkil qilgan. Ularning ko‘pchiligi asosan keksa yoshdagi 

nogironlar va kichik bolalardir. Arxiv hujjatlarida keltirilishicha, ishlab chiqarish korxonalarda 

ish haqining kamligi bois, urush nogironlari bunday kam haq to‘lanadigan korxonalarda 

ishlamasdan, qo‘shimcha ishlarni afzal ko‘rganlar, buning natijasida esa bir yilda 212 kishi 

pensiyadan chiqarilgan[5; 2-b]. Urushdan keyingi iqtisodiyotning orqaga qarab ketishi, ko‘plab 

korxonalarda ish haqining past miqdorda bo‘lishi, bu esa ishchilarning moddiy ta’minoti uchun, 

oila a’zolarini ta’minlash uchun yetmaganligi bois, ular qo‘shimcha ishlarni qilishga majbur 

bo‘lishgan. 

Bundan tashqari, urush nogironlarini turli korxonalar tomonidan homiylikka olish 

ishlari ham olib  borilgan. 1948 yil 1-yanvar holatiga ko‘ra, 68 nafar 2-guruh nogironlardan  60 

kishi homiylik nogironi sifatida ro‘yxatga olingan[5; 3-4-b]. Ularning moddiy va ma’naviy 

ehtiyojlari uchun pul, dam olish maskanlariga yuborish, turli xil kiyim-kechaklar, oziq-ovqat 

mahsulotlari hamda chorva mollar kabi turli yordamlar ko‘rsatilgan. 

Shuningdek, 1-guruh nogironlariga homiylik qilgan tashkilotlar o‘qish va ishga 

joylashtirishni boshladilar va belgilangan muddatga 4 nafar fuqaro ish bilan ta’minlandi va 1 

nafar fuqaro o‘qitildi. Aksariyat muassasalar nogironlarga g‘amxo‘rlik ko‘rsatib, katta yordam 

ko‘rsatdilar. Masalan, Sog‘liqni saqlash vazirligi homiyligidagi urush nogironi Ikmatov uchun 

1947-yilda quyidalar berilgan: 1 ta matras, 3 dona choyshab, 8 dona ustki kiyim, 4 juft poyabzal, 

40 kg oziq-ovqat, 2000 rubl naqd pul, 130 rubl dori-darmonlar uchun, 20 metr doka va 11 dona 

turli xil narsalar (sochiqlar, erkaklar ichki kiyimi). Chimboy shahrida yashovchi 

Ne’matullayevga esa 90 kg don, 500  rubl pul, 4 kg shakar, 7 kg go‘sht, 4 kg sariyog‘, shuningdek, 

uning xonadoni ta’mirlab berildi[5; 4-b]. 

Umuman olganda, urushdan keyingi yillarda harbiy xizmatchilarning oila a’zolari uchun 

mablag‘lar ajratilib, moddiy jihatdan ta’minlanib turilgan. Qoraqalpog‘iston ASSR Ijtimoiy 

ta’minot vaziri Seitovaning ma’lumot berishicha, 1947-yil uchun pensiyalar, nafaqalar to‘lash 

hamda Ijtimoiy ta’minot vazirligi tizimidagi maktab-internatlarni saqlash uchun umumiy 

miqdorda 23395663 rubl sarflangan.  Shu jumladan, Ittifoq byudjetiga muvofiq: xodimlarning 

oilalariga beriladigan nafaqalar – 9047865 rubl, halok bo‘lgan askarlarning oilalari uchun 

pensiyalar – 5738351 rubl, urush qatnashchilarning pensiyalari uchun – 5410773 rubl 

miqdorda mablag‘ ajratilgan. O‘zbekiston SSR byudjetiga ko‘ra, nogironlik nafaqasi – 1776281 

rubl, Qoraqalpog‘iston ASSR byudjetiga ko‘ra esa – 1422443 rubl mablag‘ni tashkil qilgan[5; 12-

b]. 

Xulosa qilib aytganda, urushdan keyingi yillarda ham ijtimoiy ta’minot sohasida e’tibor 

kuchayib, urush qatnashchilarning oila a’zolarini nafaqa bilan ta’minlash, ularga qonunda 

ko‘rsatilgan yengilliklar va imtiyozlar berish, ularning moddiy-maishiy ahvollarini yaxshilash 

borasida har doim g‘amxo‘rlik qilingan. Muhtoj oilalar uchun sanoat mollari ajratilib, uylarini 

remont qilish, o‘tin-ko‘mir berish va boshqa yordamlar ham ko‘rsatilgan. Hattoki qishloq 

joylarida kolxozchilarning o‘zaro jamoat yordami kassalari harbiy xizmatchilarning oila 

a’zolari, shuningdek, moddiy jihatdan qiynalib qolgan oilalarga turli xil buyumlar bilan bir 

qatorda, pul mablag‘lar ham ajratilgan. 

Shuningdek, sovet hokimiyatining Qoraqalpog‘iston ASSRda amalga oshirgan ijtimoiy 

ta’minot siyosatida bir qatorda muammo va kamchiliklar mavjudligini ham ta’kidlash zarur. 

Jumladan, harbiy xizmatchi oilalariga, urush nogironlariga pensiya va nafaqalarning berilishida 

qator hududlarda pullarni yetkazib berish qoniqarsiz tashkil etilib, to‘lovlar yetkazib 

berilmasdan to‘g‘ridan-to‘g‘ri idoradan to‘lashni davom ettirganlar. Bu o‘z navbatida pensiya 

oluvchilarga noqulayliklar tug‘dirgan. Bundan tashqari, ishlab chiqarish korxonalarda ish 

haqining kamligi bois, urush nogironlari bunday kam haq to‘lanadigan korxonalarda 

ishlamasdan, qo‘shimcha ishlarni afzal ko‘rganlar, buning natijasida esa bir yilda 212 kishi 

pensiyadan chiqarilgan. 

